
之後聞　帝以秉爲能

四月命都督同知孫安鎮守獨石馬營等處以都給事中

葉盛爲山西右參政協賛軍務先是獨石馬營等八城遇

虜失守殘毀未復議者欲棄之于謙曰棄之則不但宣府

懷來難守京師不免勤摇乃荐安授以方略命盛贊其軍

盛至列其利害仍爲八條以進次第行之與安率兵度龍

門關且戰且守八城完復如舊盛又請官錢五千兩買牛

千餘頭摘戍卒不任戰者俾事耕稼稅課餘粮于官凡軍

中買馬除器勞功恤貧諸費皆于是乎取給盛在獨石五

年邊人賴之○學士商輅言邊外田地極廣因在京功臣

與鎮守總兵參將幷諸指揮等官將附近城堡膏腴田地

占爲己業軍士無可耕之地今日守邊要議莫善于興復

屯田之制事下所司議行

　〈王鍪曰我國家邊費最大欲省轉運之費莫若興屯田兵法取敵一鍾當吾二十鍾屯田一石可當轉輸二十〉

　〈石趙充國留田湟中內有亡費之利外有守禦之備卒坐困西羌唐韓重茟營田之利東起振武西逾雲川極〉

　〈於中受降城歲省錢千三百萬緡此前事之明效也今三邊之地固在也而今日無能行之者何哉〉

五月二日詔立皇子見濟爲皇太子生母杭氏爲皇后廢

皇后汪氏居別宮改封　上皇長子皇太子爲沂王次子

見淸爲榮王見淳爲許王廷臣俱兼宮僚先是　帝欲易

太子恐文武大臣不從乃默與王誠舒良謀先啖內閣諸

--

學士各賜金五十兩銀一百兩陳循輩惟知感惠遂以太

子爲可易時廣西思明府知府黃𤦇以折禦功累官廣西

都指揮使庶兄黃𤣾欲奪嫡陰謀殺𤦇廵撫廣西刑部侍

郎李棠總兵都督僉事武毅發𤣾情罪置獄當死𤣾知帝

意欲易儲無人先發遣人赴京先賂用事者然後上䟽請

易太子下禮部會多官議陳循草詔已與衆將覆奏署名

王直有難色循持筆作半跪直不得已亦署給事中李侃

對衆洒泣都給事林聰御史朱英陳不可不止奏上　憲

廟出就沂邸而見濟立于是陞賞太濫有滿朝皆太保一

部兩尙書之謠王直得所賜元寶扣案頓足歎曰此何等

大事乃出一蠻夷耶吾輩愧死矣累䟽求退然侃陞詹事

府丞聰陛右春坊司直皆不辭也𤣾以大赦原免復職尋

陞都督毅降黜棠致仕及　上皇復位𤣾飲藥死斷棺鞭

尸子政等皆伏誅○上旣冊懷愍爲太子尙書楊翥以潜

邸舊人自吳入賀僉事陳祚一見語之曰異哉公之此行

吾謂公當諫也奚賀爲翥無以應○初　上欲易儲語太

監金英曰七月初二日東宮生日也英叩頭曰東宮生日

是十一月初二日　上爲之默然葢　上所言者謂見濟

英所言者謂　上皇長子也與魏徵獻陵之對相似英之

賢若此陳循輩亦可以愧死矣

